
త్రిరఙ్గాష్టకమ్  

శీర్షాంశే  రమణీయకుఙ్కుమనిభో వర్ణో సుశౌర్యాత్మకో
మధ్యాంశే ధవలః ప్రశాన్తచరితో  యస్యాః పరిభ్రాజతే  ।

నిమ్నాంశే హరితం సమృద్ధిభరితం  చిహ్నం మనోరఞ్జకం
వన్దే భారతభాగ్యవర్ధనరతాం  తాం నస్త్రిరఙ్గాం   సదా ॥ ౧॥

యస్యాం రాజతి సున్దరం  బహుగుణం చక్రం  స్వరాపూరితం
ద్యౌర్వర్ణాకలితం  మహాయుధసమం నిత్యం రిపుత్రాసదమ్  ।

హిన్దుస్థానవికాసవర్ధనకరం    రాష్ట్రస్య  శౌర్యాస్పదం
వన్దే భారతభాగ్యవర్ధనరతాం  నస్తాం త్రిరఙ్గాం   సదా ॥౨॥

ముక్తాకాశతలే యదా చలతి సా వై భారతీయాముదా
సఙ్గీతేన  తదీయభవ్యలలితం కుర్వన్తి సుస్వాగతమ్ ।

తద్భావం సుఖదం వికాసభరితం జానాతి రాష్ట్రప్రియో 
వన్దే భారతభాగ్యవర్ధనరతాం  తాం నస్త్రిరఙ్గాం   సదా ॥ ౩॥

యాస్తమ్బాద్ గగనే ప్రఖేలతి  ముహూ రాష్ట్రోన్నతిస్థాపినీ 
యస్యా రూపగుణాదికో విజయతే చిత్తం నరాణాం క్షణాత్ ।

యాం దృష్ట్వా  పరదేశశాసకగణః శఙ్కాకులః సర్వదా
వన్దే భారతభాగ్యవర్ధనరతాం  తాం నస్త్రిరఙ్గాం   సదా ॥ ౪॥

యాభూమౌ పరిరాజతే జనపదే కార్యాలయే వేశ్మని
సంస్థానే  జనమానసే ప్రతికరే  యానేద్య భవ్యోత్సవే ।

తోయే పోతగణే పునశ్చ నభసి వ్యోమాయనే భాసతే
వన్దే భారతభాగ్యవర్ధనరతాం  తాం నస్త్రిరఙ్గాం   సదా ॥ ౫॥

రాష్ట్రం  రాష్ట్రపతిశ్చ  రాష్ట్రజనతా  రాష్ట్రస్య  మన్త్రీ వరో
రాష్ట్రామాత్యగణః  ప్రధానసచివో  రాష్ట్రీయమన్త్రాలయః   ।

నేతారో హి దలస్య శాసకగణో గాయన్తి నత్వాపియాం
వన్దే భారతభాగ్యవర్ధనరతాం  తాం నస్త్రిరఙ్గాం   సదా ॥౬॥

రాజ్యాణాం ప్రముఖాధికారినికరస్తన్ముఖ్యమన్త్ర్యాదయః 
సైన్యాశ్ఛాత్రగణశ్చ   శిక్షకతతిర్న్యాయాలయాస్యాధిపాః ।

దేశప్రేమిజనా  నమన్తి నితరాం గీత్వా యదీయం యశో
వన్దే భారతభాగ్యవర్ధనరతాం  తాం నస్త్రిరఙ్గాం   సదా ॥ ౭॥

వన్దే భారతమాతరం బహుతరం తత్సంవిధానం ముదా
స్వాధీనాఙ్కితరాష్ట్రియం  జనగణం రమ్యం త్రిరఙ్గధ్వజమ్   ।

ధర్మాణాం నిరపేక్షతాం నతశిరాస్ తత్సార్వభౌమం ప్రతి
వన్దే లోకమతం ప్రదేశనికరం  తద్-రాష్ట్రగీతం  సదా ॥౮॥

ఇతి శ్రీవ్రజకిశోరవిరచితం   త్రిరఙ్గాష్టకం    సమ్పూర్ణమ్  ।

